2- Abere-elikadura:

B eraz, lehen kontua da esne-behien elikadura optimizatzeko, haien garapen eta osasunerako,
zein elikadura-ezaugarri interesatzen diren jakitea. Honako osagaiak aipatu ohi dira:

Energia-ekarpena (kJ)
Proteinak (g)

Lipidoak (g)
Gluzidoak (g)
Mineralak (mg)
Bitaminak (mg)

Ura (1)

Nekazaritzako eredu ekologikoa, elikadura burujabetzaren testuinguruan, behar hauek batera
eta ahalik eta hoberen asetzen saiatzen da, baserrian bertan eskuragarri dauden baliabideen
bitartez. Testuinguru honetan, larraketa edo baserri baten inguruneko larre eta zelaietako
landareak bazkatzeko erabiltzea funtsezkoa da. Zelai horiek eman ditzaketen osagaiak
identifikatzen direnean honakoak ikus daitezke: (a) zelaietara beste espezie batzuk (ez
bertakoak, baina egokitzeko gai) sartzeko beharra, (b) elikadura baserrietara ekarritako
lehengaiekin osatzeko beharra eta horietako zein diren egokienak elikadura burujabetzaren
testuinguruan, nekazaritzako eredu ekologikoaren helburu guztien ikuspuntutik (3. atala) eta (c)
nagusiki bertako larreetan oinarrituriko esne-behien elikaduraren eta kontzentratuen edo
inportaturiko pentsuen erabilera intentsiboan oinarrituriko elikadura-sistemen alderaketa.

Jarraiki eskaintzen den informazioari begira, kontuan hartu behar da bazketan elikadura-osagai
ezberdinak pilatzea hainbat faktoreren arteko harremanaren araberakoa dela: harri ama edota
lur mota, landare-espezieak, landareen heldutasun-maila, bazka eta zelaien erabilera,
ongarrien aplikazioa, klima-baldintzak, urtaroa eta landarearen barruko osagai mineralen
banaketa, nagusiki. Horrela, esaterako, landareen heldutasunarekin murriztu egiten da proteina,
energia, kaltzio, fosforo eta digeri daitekeen materia lehorraren pilaketa; zuntzarena, ordea,
areagotu egiten da. Arrazoi hauek direla eta, dokumentu honetan aipatzen diren balioak batez
bestekoak dira.

Vista Alegre baserriaren kasuan, behiek eguraldiak ahalbidetzen duen hilabeteetan
(martxo-apiriletik azarora) bazkatzen dute larre eta zelaietan, eta aldi berean belar ondu edo
silorako zelaietako belarra ereiten da behiak neguko hilabeteetan zehar elikatzeko. Zelaietariko
asko (baina ez guztiak) gehiago edo gutxiago eraldatu dira urteetan zehar, nagusiki ray-grass
ingelesa (Lolium perenne) eta hirusta zuria (Trifolium repens) landatuta. Zentzu honetan, Vista
Alegreko larreak ez dira Euskal Herriko beste baserri askotan daudenen hain ezberdinak,
gramineoak eta leguminosoak gailenduta bertan, biak batera abereei elikagai mota oro hoberen
ematen dieten landare-familiak izanda.

Hirusta zuria

